
Baserritarrak 
eta azokak 

Lehen sektorearen sustapenaz egiten
dugu berba. Ahoa betetzen zaigu iraun-
kortasuna, lurraren babesa, oreka, elika-
gai osasuntsuak eta tokian tokikoak,

gure ortuetakoa, baserriaren iraupena… bezala-
ko hitz potoloz baina, era berean, gure hozkai-
luak eta apalak kanpotik ekarritako jeneroz, au-
rrezprestatutakoz... betetzen ditugu. Komertzia-
lizazio bide berriak sortu dira; bai, bestelako
ekoizleak ere bai. Lehenago, baserritarrek herri-
ra, plazara eramaten zituzten euren produktuak,
eta jendearentzat horixe izaten zen produktu
freskoa erosteko modu bakarra. Egun, plaza eta
azoken ondoan, supermerkatu handiak dauzka-
gu, eta edonoiz izan genezake eskura edozer (pi-
per berdeak abenduan), sasoia izan ez arren.
Gure aitxitxa-amumek sasoian sasoikoa jaten

zuten, osasuntsua. Etxeko jatekoa esaten genion
guk; izan ere, etxean hartzen zenarekin egiten
zen, geldi-geldi txapan egindako indabak, arto-
zopa, gatzatua… prestatzen zuten. Orain, betiko
plater haiek, eguneroko jatordukoak, sukaldari
izendunek goi mailako plater, delicatessenbihur-
tu dituzte, eta, azalpenetan bertoko eta sasoiko
produktua goraipatu arren, produktuak zein

ekoizleak beste maila batean geratzen dira; plater
dotorea eta egilea ikusten ditugu, irudi hori gera-
tzen zaigu.
Baserritarrek jarraitzen dute jeneroa azoketara

eramaten; dena dela, askorentzat, azokak turis-
moa erakarri eta jai egun bihurtu dira; batez ere,
azoka nagusiak, datorren urriaren 30ean Gerni-
kako Urriko Azken Astelehenekoa, esaterako.
Baina hori baino gehiago dira, nekazarien ekoiz-
penaren erakusleiho eta saltoki dira. Guk horie-
xetan dugu bertoko produktuak ikusi, erosi eta
dastatzeko aukera paregabea lehen sektorea sus-
ta dadin. Lehen sektorea ezinbesteko jarduera da,
arlo ekonomiko, sozial eta ingurumenari dago-
kionez, eta, beraz, baserritarrari eta produktuari
merezi duten balioa eman behar diegu.
Zoritxarrez, ustiategi txikiek batik bat, ez dute

erraz bizirauten, legeak, belaunaldi errelebo eza,
pizgarri eza, izurriteak, klima krisia, lehengaien
prezio altuak edo lursailak eskuratzeko zailtasu-
nak direla eta, besteak beste. Hala ere, aurrera
ateratzen ahalegintzen dira. 
Horregatik, ahal dugun neurrian bultzatu be-

har dugu eta bertokoa kontsumitu. Horixe da
gure altxorrik handiena..

125.000
IAZKO URRIKO AZKEN
ASTELEHENAK JASO ZUEN
BISITARIEN KOPURUA
Iazko Urriko Azken Astelehe-
nak jendetza ekarri zuen, ohi le-
gez, Gernika-Lumora. Udalak
125.000 bisitari zenbatu zituen,
2019an baino –pandemia aurre-
tik egin zen azken urtea– 15.000
pertsona gehiago; orduko har-

tan 110.000 bisitari elkartu ziren
lehen sektorearen erakusleiho
handian. 
293 postu.Baserritarren ia 300
postu izan zituzten eskura he-
rritarrek. 
6.100 eurotan.Beñat Egañaren
Goienetxe (Mutriku) izan zen
gazta irabazlea. Gazta erdia 1000
Kolorau Jatetxeak erosi zuen
6.100 eurotan –2019an, 6.600 eu-
rotan saldu zen–. Enkanteko di-
rua, azken urteetan legez, Kal-
tzada Egoitzara bideratu zuten.  



Badator Urriko Azken Astelehe-
na Gernika-Lumoko txoko guz-
tiak girotzera. Nekazaritza pro-
tagonista duen azokak hartuko
du udalerria, eta 307 postutan
zer saldu eta zer erosi edukiko
dute bertaratzen direnek. Izan
ere, azokak jendetza batzen du
urtero; iaz, esaterako, 125.000
pertsonaren aterpea izan zen.
09:00etan zabalduko dituzte

euskal ohitura eta kultura batzen
dituen azokako eta lehiaketako
ateak, eta 15:00etara bitartean,
Euskal Herri osotik ailegatutako
ekoizleen produktuak ikusi eta
dastatzeko aukera edukiko dute
herritarrek. Iñaki Gorroño udal
zinegotziak aurreratu duenez,
Artekale kalean 66 postu egongo
dira, Domingo Alegrian 20, In-
dustria kalean 40, Juan Kaltza-
dan 30 postu, San Juan kalean
32, Pasealekuan 50, Santa Ana
aparkalekuan 40 saltzaile ibilta-
ri, Alhondigan makineria eta Pa-
blo Picasson komunikabideak. 
Baserrietako ekoizpenaren

erakusleihoa izaten da Urriko
Azken Astelehena, urtean egin-
dakoak herritarren aurrean bis-
taratzeko eguna. Baserritarren
lan hori aitortzeko lekua ere iza-
ten da azoka, eta oraingoan ere,
azokako ateak itxi aurretik egin-
go dute lehiaketako sari banake-
ta Merkurion, 13:00ak aldera.
Urtero legez, barazki, lore, fruta,
txakolin, gazta eta eztirik one-
nak sarituko dituzte.
Halaber, eguerdian jende

gehien batzen duen ekimena ere
egingo dute: gazta enkantea.
Beste urte batez, irabazlearen
eta bigarren sailkatuaren gazta
erdiak eramango dituzte enkan-

tera. Aurten, Luis Mari Bengoa
arduratuko da enkantea zuzen-
tzeaz. 
Sari banaketa eta enkantearen

aurretik, baina, bertsolariek ohi-
ko saioa eskainiko dute: Sebas-
tian Lizaso, Andoñi Egaña eta
Onintza Enbeita igoko dira ohol-
tzara. 12:00etan izango dute hi-
tzordua bertsozaleek.
Eta egunari amaiera emateko,

DJ Krutziok, Arsenikek eta Qui-
tapenas Colectivak girotuko
dute Astra. 18:00etan zabalduko
dituzte fabrika sozialeko ateak,
eta jarraian hasiko dute festa. Jai
Alai frontoian ere, ordu berean
hasiko da Winter Series txapel-
ketaren lehenengo jardunaldia.
Eguna segurtasunez ospatze-

ko, segurtasun eta larrialdi plan
bat prestatu du udalak, suhil-
tzaileekin, Gurutze Gorriagaz,
Osakidetzagaz, udaltzainekin
eta Ertzaintzagaz elkarlanean.

«Arriskuen aurrean jarduteko
protokoloa prestatu dugu, eta
horretan parte hartuko dute 70
pertsonak baino gehiagok», azal-
du du Gorroñok. Hain zuzen ere,
Gurutzeko Gorriko 11 boluntario
egongo dira, baita 22 ertzain, ha-
mazazpi udaltzain, hamabost
udal langile eta suhiltzaileak ere.
Hori esanda, herritarrei euskal

baratzeko erakusleihorik «one-
nera» bertaratzeko deia egin die
udal ordezkariak, baita garraio
publikoa erabiltzekoa ere.

Zenbat da?
Leire Zarate BBK-ko Ingurumen
eta Jasangarritasun arloko ardu-
radunak esan du azokan parte
hartuta Bizkaiko baserritarrei
euren babes osoa eskaini gura
dietela: «Azokak gure tradizioa-
ren parte bihurtu dira, eta sustrai
historikoak dituzte. Gaur egun,
landagune eta hiriguneen topa-

307 postutako eskaintza zabala
09:00etan zabalduko dute azoka, eta orduan hasiko da produktuen lehiaketa . Bertsolariek,
sari banaketak eta enkanteak beteko dute eguerdia . Segurtasun protokoloa prestatu dute

Iñaki Gorroño udal zinegotzia eta Leire Zarate BBK-ko Ingurumen eta
Jasangarritasun arloko arduraduna, atzoko aurkezpenean. ANE MARURI

gune dira. Azokak ezinbesteko-
ak dira lehen sektorerako, baita
produktuak eta jarduerak heda-
tzeko eta sustatzeko ere eta, ze-
lan ez, garapen iraunkorreko
helburuak lortzeko, hau da,
ekoizpen eta kontsumo ardura-
tsua bultzatzeko». 
Hala, azokara hurbiltzen dire-

nei zuzendutako joko bat presta-
tu dute: ‘Zenbat da?’. Hala, BBK
Azokan parte hartzen duten ba-
serritarren 40 produktuz osatu-
tako otzara bat egongo da BB-
Kren postuan, eta azokara doa-
zenek otzararen prezio zehatza
asmatuko beharko dute, irabazi
ahal izateko: «Benetako preziora
behetik hurbiltzen denak iraba-
ziko du otzara, eta parte hartze-
ko, azokako edozein postutan
produktu bat erosi beharko da,
eta tiket horretan izen-abizenak
eta telefonoa zehaztu beharko
dira, baita otzararen ustezko
prezioa ere». BBKren postuan
egongo den kutxan sartu behar-
ko dute parte hartzaileek, eta
azaroaren 6an jakinaraziko dute
irabazlea. 

Postuak

Artisauak.50. 
Denetarikoak.20.
Erroskila egileak.5. 
Esnekiak.5. 
Eztia. 10.
Frutak.6.
Gazta.39.
Landarak.6.
Kontserbak. 12.
Makineria.9.
Euskal pastela eta ogia.29.
Ortuariak-barazkiak.25.
Patea.7.
Sagardoa.7.
Txakolina. 18.
Saltzaile ibiltariak.40.
Txosnak.8.

Kaleak moztuko
dituzte gaurtik
eguenera arte

Gernika-Lumoko erdiguneko
kaleetatik ezingo dira ibilgai-
luak igaro gaur hasi eta egue-
nera arte.
San Juan kalea goizetik itxi-

ko dute gaur, eta martitzenera
arte egongo da zarratuta. Arte-
kale eta Juan Kaltzada, berriz,
bihar itxiko dituzte, eta egue-
nean zabalduko dituzte, urriko
azoka nagusiko desmuntatze
eta garbiketa lanak amaitzen
dituztenean.

«Hartu-eman 
oso interesgarria
sortzen da halako
azoketan»

Ainhoa Iturbe
Baserritarra eta 
Bizisare Elkarteko kidea

Lehenengo sektoreko ekoizpenaren
erakusleiho nagusienetakoa da Urriko
Azken Asteleheneko Azoka. Zergatik da
beharrezkoa halako azokak egitea?
Gero eta «birtualagoa» den mundu hone-
tan, non jatekoen, arropen, gailu elektro-
nikoen... jatorria ezagutu ere ez dugun
egiten, garrantzitsuak dira halako azokak,
produktuak «fisikoki» ikusi eta ukitzeaz
gain, non eta nork ekoiztu dituen jakin
daitekeelako. Gero eta mundu inpertso-
nalago batean, azoketan erabat pertsona-
lizatzen dira produktua eta ekoizlea. Aur-
pegia jartzen zaio produktuaren atzean
dagoen pertsonari. Euskal Herrian egiten
dugun eta egin dezakegunaren erakus-
leiho bihurtzen da, baita nortzuk ekoizten
dutenaren erakusleiho ere. Ekoiztutako
maila goreneko produktuak era txukun
batean aurkeztea lortzen da: hau gara, hau
da gure produktua. Alde bientzat –ekoizle
eta erosle– oso interesgarria den hartu-
emana sortzen da halako azokatan. Badi-
ra urtero Urriko Azken Astelehenean ba-
taren gazta, bestearen ogia edo haren
marmeladak erosteko zain daudenak.
Zein mehatxu eta oztopo dituzte lehe-
nengo sektoreko beharginek?
Zoritxarrez, eskualdeko lehen sektorearen
egoera ez da batere ona. Gero eta ekoizle
gutxiago daude eta daudenak gero eta na-
gusiagoak dira. Arrazoiak anitzak dira, eta
online munduaren sorrerak kolpea supo-
satu duen arren, lehen sektorearen gutxi-
tzea urte askotako prozesua da. Egun, le-
hen sektoreko hainbat azpisektore desa-
gertuta daude eskualdean. Lurraren
prezioak eta lortzeko zailtasunak ez du ba-
tere laguntzen jende berria honetan has-
tea, ezta irabazien ezegonkortasunak ere.
Zeintzuk dira erronka nagusiak?
Oraintxe bertan, biziraute hutsa da erron-
ka; bizirautea, dagoenaren transmisioa
egin ahal izan arte. Dena galtzen uzten ba-
dugu, lurrak sasiz betetzen badira, ohiko
kontsumitzaileak galtzen badira, bertoko
arraza edota barietateak desagertzen ba-
dira... gero, askoz zailagoa izango da edo-

zein ekimen bultzatzea eta etorkizunean
lan egitea. Horrez gain, gure lana balioan
jarri behar da. Azokak ondo daude erakus-
leiho gisa, baina prestigioa egunerokotik
dator, gure eskualdearen aktibo bat izate-
tik. Ez dago horretan lan egiten duen era-
kunderik, Gernikako plaza ere, gero eta
abandonatuago dago. Hainbat hezkuntza
zentrotan bertoko jatekoen aldeko apus-
tua egin badute ere, hezkuntza sistemak
ez du lehen sektorea bultzatzen nerabeen
formakuntza planetan. Erronka nagusi
ugari dauden arren, baserri munduak bi-
zirik irautea da garrantzitsuena, ulertuta,
baserri munduaren osotasuna, lurraldea-
ren bizirik mantentzearena eta lekuan le-
kuko elikadura ekoiztearena, era osasun-
tsuan, eta hurbileko elikagaiak bertoko
jendarteak eskuragarri izan ditzan. Erron-
ka handia da jendarteak ulertzea bertoko
elikagaiak ekoizten ez baditugu, baserri
mundua desagertu egingo dela.
Etorkizuna bermatzeko zein da bidea?
Lehen sektorearen premia argi eduki be-
har da, batez ere tresna gehien dituztenen
aldetik, instituzioetatik. Erosketa publi-
koa bermatu behar da, ez da posible, adibi-
dez, bertoko umeek eskoletan bertokoa ja-
tea proiektu pilotua izatea. Ez, egunero-
koa izan behar luke, normalena. Lehen
sektorea prestigiatu egin behar da, eta
ikasleek sektore hau irtenbide bezala ikus-
tea eragin, horretarako formakuntza, ba-
liabideak eta abar eskainiz. Instituzioek
eta herritarrek lehen sektoreak zer suposa-
tzen duen ulertu behar dute: lanpostuak
dira, naturaren baliabideak ahalik eta txu-
kunen erabiltzea da, bioaniztasunaren
bermatzaile da, osasuna zaintzeko tresna
da, uraren kudeaketan laguntzen du prak-
tika egokiekin, kulturaren sortzaile eta
gordetzaile da... Eta lehen sektorearen
etorkizuna bermatzeko, herrietako denda
txikiek irautea oso garrantzitsua da, eta
bertoko jatetxeek esangura dute sektorea-
ren biziraupenean. Harro diogu hemen
inon ez bezala jaten dela, baina gero eta
gutxiago bertoko produktuekin.
Ikuspuntu agroekologikotik, eskualde
mailako elikagai sistema propioa garatu
beharra aldarrikatzen duzue Bizisareko
kideok. Gaur-gaurkoz, posible da? 
Bai, posible da lanean hastea, eta benetan
sentitzea eta sinistea berton ekoiztu deza-
kegula behar dugun elikaduraren zati
handia. Eta ulertzea eta pentsatzea gure
ardura dela berton sortzea bizitzeko hain
garrantzitsua eta oinarrizkoa den jatekoa.
Jakituria, lurra, ura... badauzkagu, eta bai-
ta herri moduan, gure elikadura ekoizteko
ardura ere. Sarri esaten digute ez garela de-
nontzako jatekoa sortzeko gai, ez dagoela
jende, lur edo itsaso nahikorik. Eta gaur-
gaurkoz egia da. Baina parekotasun bat
eginez, duela 50 urte ba al zegoen uniber-
tsitaterainoko ikasketak euskaraz irakas-
teko gaitasunik? Ba al zegoen euskal tele-
bista bat martxan izateko besteko teknika-
ri eta esataririk? Ba al zegoen HITZA
txukun bat ia egunero etxeetara heltzeko
gaitasunik? Bada bai, gaitasuna hor dago,
baina gaitasun hori errealitate bihurtzeko
horretan sinetsi eta lan egin behar da.

‘‘«Bisitariak erosteko
pentsamenduagaz
etortzen dira
azokara»

Aitziber Ansotegi
Urremendi Landa Garapen
Elkarteko gerentea 

Urriko Azken Asteleheneko Azoka Eus-
kal Herriko ezagunenetakoa da. Zerga-
tik dira garrantzitsuak halako azokak? 
Baserritarrentzako erakusleiho oso ga-
rrantzitsua da, bisitarien kopurua oso al-
tua da, eta horiek badakite azokan berto-
ko zein Euskal Herri mailan dauden kali-
tatezko produktuak edukiko dituztela
eskuragarri. Salmenta mailak ere nahikoa
interesgarriak izaten dira; datozen bisita-
riak erosteko pentsamenduagaz etortzen
dira. Herri eta eskualde mailan egiten di-
ren formatu txikiagokoak ere oso garran-
tzitsuak dira. Ez daukate hainbesteko
oihartzunik, baina lehenengo sektoreko
produktuak kontsumitzaileei eskura jar-
tzeko eta harreman zuzena edukitzeko
oso formatu interesgarriak dira. Ekoizten
dituzten produktuak bertatik bertara, zu-
zenean erosteko aukera ematen diete
kontsumitzaileei, ez dago bitartekaririk.
Hori balioan jarri behar da. 
Lehenengo sektorea osasuntsu al dago
eskualdean?
Orokorrean, hemen zein nazioartean,
egoera nahikoa eskasa da. Gero eta ekoiz-
le gutxiago daude. Nahiz eta baserri ingu-
ruko jendea izan, beti esan digute behar
gogorra dela, ez dagoela jai egunik... Ku-
tsu edo errelato hori oraindino ez da ahaz-
tu. Benetan sektorean aritu gura duen
jende oso gutxi dago; nahiz eta erreminta
pila bat egon, aldundiak, gurea bezalako
entitateek eta Eusko Jaurlaritzak lagun-
tzak eta erraztasunak eman, ez dakit zer-
gatik, baina ez da batere erakargarria sek-
tore hau. Urteetako kutsu negatiboa dau-
kalako izan liteke, errelatoa ez delako
batere erakargarria. Bertoko pro-
duktuak eta produktu freskoak kontsu-
mitzeko eskaria gero eta handiagoa da.
Uste dut gaur egun badaudenak era oso
osasuntsuan daudela. Entitateetatik
ekoizle berriak erakartzea bultzatu behar
da, sektorean lan egitera bultzatu, sektore
indartsu bat izateko.
Bertoko produktuak balioan jarri dira?
Bai, argi daukagu pandemiak horretan

eragina izan duela, zenbakiek erakusten
duten moduan. Produktoreak eskaerei
erantzun ezinik ibili ziren; Boomhandia
sortu zen. Gero, egia da murrizketak gutxi-
tzean, salmentak jaitsi zitzaizkiela. Uste
dut, ordutik, kontsumitzaileen artean ber-
toko produktuak kontsumitzen jarraitze-
ko kutsua geratu dela. Eta eskualdean ba-
daukagu Jangurie mugimendua, Allende
Salazar eskolako jantokian badaramatzate
urte pila bat bertoko produktuekin horni-
tzen, eta beste eskola batzuk ere mugi-
mendu horretan sartu nahian daude. Uste
dut kontsumitzaileengana hurreratu be-
har dugula. Adibidez, euren etxeetan eta
hustiategietan salmenta zuzeneko den-
dak izateak kontsumitzaileek euren pro-
duktuak erostea errazten du. Arrakasta
oso handia izaten ari dira.
Zeintzuk dira erronka nagusiak? Etor-
kizuna bermatuta al dago?
Sektoreko agente denok lehen sektorea
eskualde mailan dinamizatzeko lantal-
dea daukagu. Eskoletako jantokiak horni-
tzeko eskaria handituz gero, gure eskual-
dea horri erantzuteko gai izango ote zen
aztertzea izan zen abiapuntua. Allende
Salazarreko jantokiko kontsumo datuak
edukita, modelo horretan eskualdeko
beste eskola batzuk sartuz gero, eskualde-
an ekoizten dena jantoki horiek hornitze-
ko nahikoa izango ote zen jakiteko ikerke-
ta horretan ondorioztatu zen inondik ino-
ra ez zela posible hori. Kontsumo arloan
badaukagu mugimendu indartsua mar-
txan, orain, horretara gero eta ekoizle
gehiago batu nahian ari gara. Daudenek
ekoizpen kopurua handitzeaz gain, ekoiz-
le gehiago batzea edota berriak sortzea be-
harrezkoa litzateke. Bestalde, Baserritik
Gernikarari bultzada eman nahi diogu,
jende gehiagorengana heltzeko eta ekoiz-
le gehiago batzeko. Eta belaunaldiarteko
erreleboa erronka nagusietako bat da, eta
horri ere bultzadatxoa eman nahi diogu.
Jubilatzear dauden edo urte batzuk falta
zaizkienekin harremanetan ipiniko gara,
batez ere euren instalazioak eta egin di-
tuzten inbertsioak ekoizle berriek edo
hasi gura dutenek aprobetxatu ahal izate-
ko. Eskualde mailako lanketa egingo
dugu, prototipo bat diseinatu gura dugu.
Kataluniako esperientzia batzuen ere-
duak ikusten ari gara. Gu baino aurrera-
tuago doaz, eta hango praktika onak eta
aurrera eroan dituzten proiektuak eta
prozesuak hona ekarri guran gaude. 
Aipatutakoaren ildotik, zeintzuk dira
Urremendiren lan-ildo nagusiak?
Urremendi bitarteko-agentea da. Admi-
nistrazioaren eta pribatuen zein adminis-
trazio lokalen arteko bitartekari moduan
aritzen gara. Edozein eratako iniziatiba-
gaz etorri daiteke edonor guregana. Lan-
da guneetan edozein aktibitate ekonomi-
ko martxan jarri gura dutenak etorri litez-
ke. Landa garapen elkarteak ez gaude
bakarrik lehenengo sektoreko atala dina-
mizatzeko, landa guneetan aktibitate
ekonomikoa sortzeko laguntzak bidera-
tzeko funtzioa daukagu, eta informazioa
ematen dugu: bete beharreko baldintzak,
erakundeen laguntzak... 

‘‘

IV//

Gernika-Lumo
Urriko Azken Astelehena

HITZA
Barikua, 2023ko urriaren 27a



ongi etorri
URRIKO 

AZOKARA!
GU DANON PARTEZ,  
ONDO-ONDO PASEU 

GERNIKEN!

ongi etorri
URRIKO 

AZOKARA!
GU DANON PARTEZ,  
ONDO-ONDO PASEU 

GERNIKEN!



Noiztik joaten zarete Gernika-
Lumoko Urriko Azken Astele-
heneko azokara?
Nik neuk bizitza guztian ezagu-
tu izan dut, eta uste dut 30-40
urte inguru badirela bertara joa-
ten garela. Aurten ere bertan
egongo gara.
Ze garrantzi dauka zuentzako
Urriko Azken Astelehenera jo-
ateak?
Guretzako Gernikako azoka ur-
teko onenetariko bat da. Aipa-
tzekoak dira Lea-Artibaiko Urri-
ko Azoka Nagusia, Gernikakoa
eta santomasak. Horiek dira gu-
retzako garrantzitsuenak, eta
Gernikakoa galdu ezin dugun
plaza bat da.
Salmentarako gune edo plaza
ona da?
Bizkaiko azoka denak egiten di-

tugu, baina Gernikakoa hiru
onenen artean dago. Salmentak
oso onak izaten dira. Horrez
gain, Euskal Herri guztiko ar-
tzain asko joaten dira bertara, eta
guztiok elkartzeko egun bat ere
izaten da.
Bertako lehiaketan parte har-
tzen duzue?
Ez dugu parte hartzen. Adi ego-
ten gara, baina parte hartzen ez
dugunez, ez digu ezertan eragi-
ten. Gure lehiaketarik onena
Gernikako Azokan saltzea da. 
Eta beste lehiaketaren batean?
Azoka puntual batzuetan bai,
baina orokorrean ez. Idiazabal
jatorri izendapenaren lehiaketa-
tan hainbat baldintza bete behar
dira, eta arau guztiak betetzen ez
badituzu, zaila da saria eskura-
tzea. Batzuek horri begira egiten

gazta. Aitak eta nire aiton-amo-
nek esne behiak zeuzkaten eta
baita ardi batzuk ere. Gaztak egi-
ten hasi ziren ardi esneagaz, eta
behiak kendu eta artaldea han-
ditu zutenean, Idiazabal zigilua-
gaz hasi ziren, gutxi gorabehera
jatorri izendapenaren sorreratik,
1987 ingurutik. Nik betidanik
ezagutu izan dut.
Zein da zuen bereizgarria?

Alde batetik, garrantzitsuena da
gazta esne gordinagaz egiten du-
gula. Esne gordinak beste zapore
bat dauka, pasteurizaziorik ez
duenez, zapore gehiago eta
ezaugarri hobeak dituen esnea
da, esne ona izanez gero, noski.
Horrez gain, guk urtarriletik uda
aldera arte ekoizten dugu gazta,
gure bildotsen gatzagi naturala-
gaz, eta horrek ere bere ukitua
ematen dio gaztari. Azkenik, la-
rrea. Asko aldatzen da gure gazta
negutik udara, eta hori ardiek ja-
ten dutenaren araberakoa da.
Hori guretzako onura bat dela
esango nuke.
Zenbat ardi dituzue eta zenbat
gazta ekoizten duzue urtean?
Guztira 450 ardi inguruko artal-
dea daukagu. Jatekoak, egural-
diak eta jaiotzen diren bildots
kopuruak, esaterako, eragina
daukate ekoizpenean eta, beraz,
ez dugu urtero kopuru berdina
ekoitzen. Gutxi gorabehera
7.000 eta 8.000 kiloren bueltan
ibiltzen gara. 
Zelan dago orain momentuan
gaztandegien egoera?
Ekoizpenaren aldetik gero eta
jende gutxiago gaude. Lan karga
handia duen lanbidea da, eta
gustatu egin behar zaizu lan hau
egitea, polita ere baden arren.
Bestalde, salmentari dagokio-
nez, uste dut badagoela publiko
jakin bat gure gazta kontsumi-
tzeko ohitura duena. Esango
nuke aurten nahikoa salmenta
onak ari garela edukitzen gehie-
nok. Hala ere, alderik txarrena
burokrazia da: gero eta gehiago
eskatzen digute, eta horrek ito
egiten gaitu.

dute gazta, baina ez da gure ka-
sua, arau guztiekin bat egiten ez
dugulako. Azken finean, erabaki
pertsonal bat da ez aurkeztea.
Dastaketetan begiekin ere asko
jaten dutela uste dugu eta begiak
itxita izango balira emaitzak bes-
te batzuk izango liratekeela. Guk
ezin dugu hori aldatu, eta erabat
ados ez gaudenez, ez gara aur-
kezten.
Lea-Artibain zeuek bakarrik
ekoizten duzue Idiazabal zigi-
ludun gazta, ezta?
Lea-Artibai mailan bai, baina
Mutrikun badago bat. Duela pa-
rebat urtera arte Txurruka zego-
en Markina-Xemeinen, adibi-
dez, baina orain bakarrak garela
esango nuke.
Noiztik ekoizten duzue gazta?
Gure etxean beti egin izan da

«Gernikakoa galdu ezin
dugun plaza bat da»
BIDANE BASKARANGAZTAGILEA

Markina-Xemeingo Barinaga auzoko Arkaitz eta Bidane 
anai-arrebek, Patxi aitagaz batera, Idiazabal zigiludun 
Baskaran gazta ekoizten dute, beste hainbat esnekiren artean.

Winter Seriesen hirugarren
ekitaldia izango da, eta txapel-
ketaren bilakaera guztia bizi
izan duzu. Zelan ikusten duzu
bide hori guztia eta zelan har-
tzen dugu aurtengo lehiaketa?
Ilusio handiz hartzen dut. Duela
urte bi, lehen ekitaldia Amerike-
tatik itzuli berritan jokatu nuen.
Orduko egoera zela eta, frontoia
jendearentzako zarratuta zegoe-
la jokatzeko diseinatu zuten, hau
da, ikusle barik; azken orduan,
baina, pilotalekua ireki zuten
eta, promoziorik egin gabe, 400
lagun bertaratu ziren. Orduz ge-
roztik, lehiaketak gora eta gora
besterik ez du egin. Beraz, gogo-
tsu hartuko dut aurtengoa ere.
Jada bikain ezagutzen dut txa-
pelketa; ederto egokitzen zait.
Fisikoki, zelan helduko zara
aurtengo ekitaldira?
Ondo, sasoiko nago. Irailean
Hondarribian jokatu nuenetik,
ez dut besoan minik eduki. Tar-
tean, atsedenaldi txiki bat egin
nuen, eta duela aste bi bueltatu
nintzen kantxara, Markina-Xe-
meingo Urriko Azoka Nagusian.
Han frogatu ahal izan nuen sasoi
puntu onean nagoela. Gainera,
erresistentzia aldetik iaz data
honetan nengoena baino apur
bat hobeto nagoela esango nuke.
Iazko Winter Seriesen, tanto
bakarra falta izan zitzaizun
txapelketa lortzeko. Arantza
ateratzeko asmoz al zaude?
Ez. Kantxan, denok jomuga bera
dugu: irabaztea. Edozelan ere, iaz
pozarren amaitu nuen egindako-
agaz; partidu onak egin genituen,
ikusleen gozamenerako. Aurten-
go helmuga, gutxienez, iaz lortu-
takoa berdintzea izango da.
Zer iruditzen zaizkizu osatu di-
tuzten bikoteak?
Bikote sendoak egin dituzte.
Zortzitik hiruk hautagai postua
hartu dute: batetik, Johan Soro-
zabal-Imanol Lopez; bestetik,
Aritz Erkiaga-Ion Ibarluzea; ho-

riez gain, gu geu. Jendearentzat,
horiek dira faboritoak. Dena
dela, ezin daiteke inor gutxietsi.
Urriko Azken Astelehenean jo-
katuko duzu berriz, partidu go-
gorra izateko osagai denekin.
Bai. Aurkariak, Erik Mendizabal
eta David Minvielle, puntista
trebeak dira. Mendizabalegaz
zazpi urte egin nituen Amerike-
tan; han izar handia zen. Egia da
urte eta erdiz lehiaketatik kanpo
egon dela eta, agian, sasoi fisiko
apur bat faltako zaiola. Dena
dela, indartsu eta motibazioz
gainezka ikusten dut. Minvie-
llek, bere aldetik, ezer gutxi du

frogatzeko: atzelari benetan se-
gurua da, eta Jai Alaiko kantxa
ederto egokitzen zaio.
Goikogaz bikotea osatuko duzu,
bere azken lehiaketan. Ez da
ahuntzaren gauerdiko eztula.
Ohorea da beragaz jokatzea. Nik,
profesional mailan jokatzen has-
tean, beragaz lehiatu nuen lehen
zita handietan; polita izango da
zirkulua Jai Alain zarratzea. Ba-
dakit zelako puntista den, eta
hark ere bikain ezagutzen nau:
bikote sendoa osatzen dugu.
Hamasei puntistetako zazpi
gazteak dira. Zesta-puntaren
osasunaren erakusle da, ezta?
Bai. Azken urteotan, jende gaz-
tea sartu da; hori polita da, etor-
kizuna ere bermatzen baitu. Az-
ken zazpi urteetan, ni neu pilota-
ririk gazteenetako bat izan naiz
eta, orain, hori aldatu egin da.
Nortzuk ikusten dituzu finale-
an?
Johan Sorozabal eta Imanol Lo-
pez, gu bion kontra.
Eta zein bikotek eman dezake
ezustekoa?
Gorka Sorozabalek eta Ludovic
Ladutxek osatutakoak, esate ba-
terako.

«Aurtengo helburua,
gutxienez, iaz lortutakoa
berdintzea izango da»
UNAI LEKERIKABEASKOAPUNTISTA

Gernika-lumotarrak hirugarren aldiz jarraian jokatuko du Winter
Series txapelketa. Gainera, erretiroa hartuko duen Iñaki Osa
Goikoetxea zumaiar beteranoagaz ariko da etxekoen aurrean.

Lehiaketari buruz
jakin beharrekoak,
gida batean bilduta

HITZAk eta Eraman enpresak,
elkarlanean, Winter Seriesi bu-
ruzko gida kaleratuko dute.
Bertan ikusi ahalko da txapel-
ketari dagokion informazio
praktiko guztia, hala nola, aur-
tengo partiduen egutegiari eta
pilotariei buruzkoa.

